
					ఈ పుట ఆమోదించబడ్డది
రా - అప్పిడే కోతలు మొదలు! 

ఇ - ఎంచేత!

రా - చూడండి హాలుకేసి, 

ఇ - ఆయన ధర్మబుద్ధితో పేపర్లు అచ్చువేసి పంచి పెట్టడం వల్ల ఆర్యుడు, తమరు స్థూలకాయులు కాబట్టి మహాజనులు ఇహనేం?

ఒక గొప్ప లోగిటికి చాలామంది ముష్టికివెళ్లి అడుక్కుంటూ, 

వైదికి - సీతారామాభ్యాన్నమః అమ్మా! యాయవార బ్రాహ్మణ్ణి. 

నియోగి - (పక్కకి చూస్తూ యజమానితో) చేత్తో ఇక్కడ కూడా కాసిని తగలెయ్యమను! 

క్షత్రియుడు - (మీసాలుదువ్వి సకిలిస్తూ) మేము మాత్రం ఎందుకు వచ్చామనుకున్నావు. 

కోమటి - యెట్టయ్యా, యెట్టు యెట్టావో, పై లోకంలో పున్యాలు జుఱ్రుకున్నానో! దీంటో నాకేంలేదు! 

శూద్రుడు - ఏదో కూంతంత సూడుబాబూ, అంతే సేన! 

సాహేబు - (కళ్ళు మూసుగుని) మాకీ హక్షంగా హదే సెప్పీనామ్! 

రామారావు - ఏమండీ! కేశవరావుగారూ! మా అమ్మాయి నాపోలికా, తల్లి పోలికా? పట్టింపొచ్చింది చెప్పండి. 

కే - ఏమోనండి, తల్లి పోలికేనండీ, నాకు తోచినంతమట్టుకూ!  

రా - ఛీ ఛీ మీరుకూడా అట్లా చెప్పారేమిటి? 

కే - ఏమిటి నే నన్నదీ! 

రా - దానిపోలికేమిటి ముష్టిపోలికా! నా పోలిగ్గానీ! నా స్వంతకూతురవుతూంటే ఏమిటి మీరీ అడ్డదిడ్డం మాటలూ!

దొరసానిగారు చాలా విచారంగా కూర్చుని ఉండగా, దొరగారు ప్రవేశించి  

దొర - ఏమిటి సంగతీ! 

దొరసాని - ఏమడుగుతారూ అద్దం చేతిలోంచి జారి బద్దలయింది. ఏడేళ్ళు అష్టకష్టాలూ పడాలిగదా అని విచారంగా ఉంది. 

దొర - నాన్సెన్! అది వట్టి పిచ్చినమ్మకం. ఒకావిడ వెనక ఇల్లానే బద్దలుకొట్టి అనుకుంది. కాని ఏడేళ్ళూ ఎంత మాత్రం కష్టపడలేదు. 

దొరసాని - మరి 

దొర - మూడోనాడు సునాయాసంగా కాలధర్మం చేసింది. 

రైల్లో, అన్నగారి శవాన్ని తీసుకుపోతూన్న వెంకబ్రహ్మందగ్గరికి ఒక రైల్వే ఉద్యోగి వచ్చి, తణికీచేసి హెచ్చు అక్కడ పెట్టమనగా,

వెం - మావాడికి 'సీజన్' టిక్కెట్టు ఉందండి. అతగాని పని అయిపోయినా, అదిమాత్రం ఇంకా రొండు నెల్లదాకా అయిపోదు. అందుకని వేరే ఏమీ పుచ్చుగోలేదు. పైన మీచిత్తం. 


ఉద్యోగి - శవాలికి 'సీజన్' లేదండి.

భమిడిపాటి కామేశ్వరరావు రచనలు - 1

		 ఈ పేజీలో చివరి మార్పు 24 జూన్ 2020న 11:22కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

